
PARTICIPACIJA KORISNIKA U DOMSKOM SMJESTAJU U
SISTEMU SOCIJALNE ZASTITE BOSNE I HERCEGOVINE!

Sazetak

Participacija kao jedno od osnovnih prava prema Konvenciji o pravima djece iz
1989. godine ima poseban znacaj u kontekstu djece koja se nalaze u instituci-
onalnom smjestaju imajuci u vidu njihovu vulnerabilnost i ograni¢ene mogu¢-
nosti uticaja na sopstveni zivot. Individualni planovi predstavljaju klju¢ni alat za
operacionalizaciju participacije u sistemu socijalne zastite jer podrazumijevaju
kontinuirani rad s djecom, od prijema u instituciju do njihovog napustanja i od-
laska. Njihova svrha je da obezbijede aktivno ukljucivanje djece i mladih u proces
donosenja odluka i planiranje svakodnevnih aktivnosti i izradu planova za bu-
du¢nost koji vode ka integraciji u svijet odraslih. U tom smislu, participacija se
ne posmatra kao normativni zahtjev ve¢ preduslov socijalne integracije. Polazeci
od ovih osnova, cilj ovog istrazivanja je bio da se ispita u kojoj mjeri su korisni-
ci u instituciji zaista ukljuceni u procese donosenja odluka koje se ti¢u njihovog
zivota. IstraZivanje je provedeno 2024. godine u periodu od jula do novembra u
okviru domskog smjestaja, a uzorak je ¢inilo 46 korisnika srednjoskolskog uzra-
sta. Koristen je upitnik zatvorenog tipa zasnovan na Likertovoj skali, a za izracun
statistickih podataka SPSS 25.0 program. Rezultati su pokazali da korisnici ne
ucestvuju dovoljno u procesu donosenja svakodnevnih odluka, da nisu upoznati s
individualnim planovima, kao i to da nisu ucestvovali u njihovoj izradi.

Kljucne rijeci: participacija, individualni planovi, institucija, korisnici

! Prikazani rezultati u ovom radu predstavljaju dio empirijskog istraZivanja prve autorice u okviru
neobjavljenog master rada pod nazivom: Voji¢-Hadzi¢, N., 2025. Kvalitet Zivota i participacija stice-
nika JU “Socijalno-pedagoske Zivotne zajednice”. Tuzla: Filozofski fakultet.

1.UVODNA RAZMATRANJA

Prema posljednjim dostupnim podacima UNICEF-a, skoro pola milio-
na djece (456.000) Sirom Evrope i Azije Zivi u nekoj od rezidencijalnih in-
stitucija (UNICEF, 2024). Razlozi smjestaja djece u institucije su raznoliki,
a kao najcesci se izdvajaju: siromastvo, disfunkcionalne porodice (najcesci
uzrok je nasilje), djeca bez roditeljskog staranja, djeca ciji su roditelji na iz-
drzavanju zatvorske kazne ili ovisni o psihoaktivnim supstancama itd. In-
stitucionalizacija je ¢esto bila dominantan odgovor drzave za zbrinjavanje
kao vid segregacije (Stoeckel, Brki¢, Vesi¢, 2022). Pocevsi od 2000-ih godi-
na u zemljama bivse Jugoslavije se odvijaju reformski procesi koji, izmedu
ostalog, imaju za cilj smanjenje stope institucionalizacije djece i mladih i
razvoj alternativnih oblika zastite i brige u zajednici. Ovi procesi deinstitu-
cionalizacije djece i mladih bez roditeljskog staranja su intenzivirani u Bo-
sni i Hercegovini pocevsi od 2006. godine, od kada su u domace zakono-
davstvo ugradeni brojni standardi zaitite djece i omladine (Zegarac, 2014).

Iako se “smjestajem djeteta u instituciju Zeljelo pomoci, zastititi, pruziti
hranu i skloniste, u uvjetima institucija djeca i mladi uglavnom ne uspije-
vaju prebroditi poteskoce zbog kojih su prvotno izdvajani iz svojih obitelji.
Ishodi institucionalizacije znacajnije su losiji od ocekivanih ili onih koje
ostvaruju djeca i mladi koji su svoje djetinjstvo proveli u neinstitucionali-
ziranim okolnostima” (Sovar, 2014, str. 313). Ovako nepovoljni ishodi in-
stitucionalizacije dodatno ukazuju na znacaj postovanja prava djece, medu
kojima se posebno izdvaja pravo na participaciju, kao jedno od klju¢nih
prava, ali i jedan od osnovnih principa socijalne zastite ¢ija se osnova moze
naci u standardima djecijih prava i prepoznavanju djece i mladih kao aktiv-
nih subjekata u procesima odlucivanja o sopstvenom zivotu.

Clanovi 12 i 13 Konvencije o pravima djeteta (1989) predvidaju obavezu
obezbjedivanja garancija da djeca izraze svoje misljenje o svim pitanjima
koja se njega tice, uz uvazavanje njihovog uzrasta i zrelosti, kao i pravo da
bude saslusano u svim postupcima koji se odnose na njega. Takoder, djete-
tu se priznaje pravo na slobodu izrazavanja, ukljuc¢ujuci trazenje, primanje

i Sirenje informacija i ideja na razlicite nacine (Konvencija o pravima dje-
teta, 1989).

Kako bi se participacija djece ostvarila u praksi, a odredbe ¢lana 12
Konvencije o pravima djeteta (1989) ne bi ostale na nivou normativnog
proklamovanja, u literaturi se izdvajaju modeli koji nastoje objasniti na-
¢ine, oblike i nivoe sudjelovanja djece u procesu donosenja odluka koje se
neposredno odnose na njihov zivot. Ovi modeli participacije mogu se, u
najsirem smislu, podijeliti na hijerarhijske i nehijerarhijske modele. Medu
najpoznatijim hijerarhijskim pristupima izdvaja se Hartov model, pred-
stavljen u obliku ljestvi koji participaciju konceptualizuje kao progresivni
proces $to se krece od nizih ka vi$im nivoima ukljucivanja djece (Jedud
Bori¢ i sur., 2017). U sli¢cnom kontekstu, Lansdown razlikuje tri opste kate-
gorije participacije djece: konsultativnu participaciju, participaciju zasno-
vanu na saradnji i participaciju koju iniciraju i usmjeravaju sama djeca. Za
razliku od hijerarhijskih pristupa, zagovornici nehijerarhijskog modela su
stava da nijedan oblik participacije ne moze biti nadreden drugom. U okvi-
ru ovog pristupa posebno se izdvaja model Laure Lundy, koji pravo djeteta
da bude saslusano operacionalizuje kroz cetiri medusobno povezana ele-
menta: prostor, glas, publiku i uticaj (Jedud Bori¢ i sur., 2017). Navedeni
elementi pokazuju da se participacija djeteta ne iscrpljuje u samom dava-
nju mogucnosti da iznese svoje misljenje. Da bi participacija bila ostvarena
na smislen nacin, potrebno je djetetu omoguciti da svoje misljenje izrazi
u odgovaraju¢im uslovima, da njegovo misljenje saslusa i razmotri osoba
koja donosi odluke, kao i da postoji moguénost da izneseni stav uti¢e na
kona¢nu odluku. “Kako bi djecja participacija imala stvarni utjecaj, nuzno
je osigurati da njihovi stavovi dospiju do donositelja odluka - bilo izravno,
primjerice uklju¢ivanjem u sastanke, bilo posredno, putem simbolickog
predstavljanja djecjeg glasa” (Kozul, 2025, str. 26).

Poseban znacaj ovako shvacene participacije dolazi do izrazaja u kon-
tekstu institucionalnog smjestaja djece, gdje mogucnost djeteta da izrazi
svoje misljenje i da ono bude uzeto u obzir predstavlja vazan aspekt ostva-
rivanja njegovih prava i najboljeg interesa. Pravo na participaciju ima

narocit znacaj u uslovima institucionalnog smjestaja. Lazi¢ (2021, prema
Petrovi¢, 2024) navodi da je za najbolji interes djeteta u domu vazno uklju-
¢iti ga, tj. omoguciti mu izrazavanje njegovog misljenja.

Istrazivanja o participaciji djece i mladih u dono$enju odluka u rezi-
dencijalnoj zastiti izdvajaju tri osnovne dimenzije participacije: dostupnost
relevantnih informacija za ukljucivanje u vazne odluke; moguc¢nost za slo-
bodno iznosenje misljenja; kao i sposobnost da se utice na ishode procesa
donosenja odluka (Vosz et al., 2020). Njeni efekti posebno se ogledaju u
jacanju autonomije, o¢uvanju dostojanstva i unapredenju emocionalnog
blagostanja korisnika. Iskustvo samoodlucivanja i sticanja autonomije ima
visestruko pozitivne ishode za djecu i mlade koji se nalaze u rezidencijalnoj
zastiti, kao $to su ponovno sticanje osjecaja kontrole nad sopstvenim Zivo-
tom (Bessell, 2011; Liabo et al., 2016), sticanje osjecaja identiteta (Sindi &
Strompl, 2019) i odgovornosti $to ih priprema za kasnije donosenje odluka
tokom zivota (Skauge et al., 2021), bolje prilike kod zaposljavanja i stano-
vanja u kasnijem dobu (Starr et al., 2024), kao i povecanje rezilijentnosti
(Van Bijleveld et al., 2015). Istrazivanja (Courtnei et al., 2010) naglasava-
ju vaznost participacije i njeno djelovanje u pogledu mentalnog zdravlja i
ishoda u odraslom dobu i takvi Sticenici su Zivjeli u povoljnijim Zivotnim
uslovima od onih koji nisu participirali.

U institucionalnom okruzenju participacija moze biti ogranicena orga-
nizacionim kulturama, asimetrijama moc¢i i ograni¢enim proceduralnim
mehanizmima. Ukoliko odrasli donose odluke umjesto djece, to moze da
negativno utice na njih (Grubisi¢, 2003). Povezano sa tim, Nikoli¢ (2023,
str. 31) navodi da “mladi u procesu izlaska iz skrbi Zele u potpunosti i istin-
ski sudjelovati u donosenju odluka koje se ticu njihova zivota”

Participacija se u svakodnevnoj praksi socijalne zastite operacionalizuje
kroz individualno planiranje s dobro dokumentovanim pozitivnim efek-
tima na blagostanje, osnazivanje i ishode zastite. Individualno planiranje
podrazumijeva procjenu sposobnosti korisnika, gdje se jasno definisu
metode i ciljevi rada s korisnikom, a sve to s aktivnim uce$¢em korisni-
ka. Nakon prijema korisnika, odmah zapocinje sveobuhvatna procjena

njegovih potreba, snaga, rizika, sposobnosti i interesovanja, kao i resursa u
njegovom okruzenju i kapaciteta pruzaoca usluge. Ova procjena se ne radi
jednokratno, ve¢ se kontinuirano azurira tokom pruzanja usluge i pred-
stavlja osnov za izradu i prilagodavanje individualnog plana usluge (plan
usmjeren na osobu) (Pravilnik o standardima za rad i pruzanje usluga u
ustanovama socijalne skrbi u FBiH, 2013, ¢lan 24). Priprema individualnih
planova se radi pri prvom susretu s korisnikom. Ono je posebno vazno u
rezidencijalnim institucijama gdje je rizik od gubljenja identiteta izuzetno
veliki, zbog ¢ega individualno planiranje ne sluzi samo kao mehanizam za-
Stite prava korisnika ve¢ i njihovog dostojanstva i autonomije. Pri samom
ucescu u izradi individualnih planova korisnik treba da iskaZe svoje potre-
be, na osnovu ¢ega se defini$u kratkoro¢ni i dugoro¢ni ciljevi kako bi se
ostvario najbolji interes korisnika i najpogodniji ishod po njihovo bio-psi-
ho-socijalno blagostanje.

U Bosni i Hercegovini, gdje sistem socijalne zastite oblikuju sloZene
strukture upravljanja i posttranzicioni izazovi, ispitivanje ucesca djece i
mladih u institucijama je neophodno za razumijevanje i normativnih oba-

veza i svakodnevnih praksi.

Participacija i individualno planiranje u sistemu

socijalne zastite Bosne i Hercegovine

Sistem socijalne zastite Bosne i Hercegovine je vrlo slozen, kao i sami
sastav drzave. Kako se drzava sastoji od dva entiteta i distrikta (Federaci-
ja Bosne i Hercegovine, Republika Srpska, Distrikt Brcko), svaki ponao-
sob ima svoje zakone i pravilnike, uklju¢ujudi i zakone o socijalnoj zastiti.
S obzirom na to da se FBiH sastoji od deset kantona, svaki kanton ima
svoje zakone, $to dodatno otezava situaciju usljed postojanja vise zakona
na razli¢itim nivoima vlasti kojima se ureduje oblast zastite djece. I pored
izvjesnih pozitivnih pomaka u reformi propisa koji se odnose na djecu i
znacajnog uskladivanja s Konvencijom o pravima djeteta, i dalje je potreb-
no unaprijediti zastitu djece i smanyjiti broj djece u ustanovama (UNICEE,
2020). Prema posljednjim dostupnim podacima Agencije za statistiku BiH,

broj korisnika u ustanovama za djecu bez roditeljskog staranja u 2024. go-
dini je iznosio 881, od cega je 108 korisnika starije od 18 godina. Najveci
broj korisnika je uzrasta 11-14 godina - 221, a zatim slijedi uzrasna grupa
15-18 godina (Ibid.) Medutim, treba naglasiti da je ukupan broj djece i
mladih koji Zive u rezidencijalnim ustanovama veci od ovog broja zato $to
je jedan broj njih smjesten u ustanovama socijalne zastite za djecu, omla-
dinu (i odrasle) ometene u psihickom i fizickom razvoju (Agencija za sta-
tistiku BiH, 2025). Kao najces¢i razlozi za razdvajanje djece od roditelja
navode se: jednoroditeljske porodice, bolest roditelja, porodice s dvoje ili
vise djece, porodice koje imaju djecu s tesko¢ama u razvoju, porodice u
kojima su djeca zlostavljana ili zanemarena, kao i siromastvo, a najcesce
kombinacija ovih faktora dovodi do razdvajanja (BiH Working group on
Child Protection, 2010).

Prava djece, ukljucujudi i participaciju, polaze prije svega iz prethodno
spomenute Konvencije o pravima djeteta (1989), a u nacionalnim okvirima
participacija korisnika je predvidena i Zakonom o ustanovama socijalne
zastite Federacije Bosne i Hercegovine. Tako ¢lan 24 ovog zakona predvida
obezbjedivanje korisniku u ustanovama socijalne zastite uces¢e u dono-
$enju odluka o sopstvenom boravku, u skladu s njegovim moguc¢nostima.
Povezano s tim, u ¢lanu 30 se naglasava “pravo na sudjelovanje u donose-
nju odluka koje na bilo koji nacin uti¢u na uslove i nacin boravka u tim
ustanovama’. Od znacaja su i ¢lanovi koji govore o pravu na informisanost
(¢lan 29), o razlozima smjestaja, zdravstvenom i socijalnom stanju i tret-
manima, kako bi korisnik, u skladu sa svojim mogu¢nostima, mogao da
donosi odluke o svom Zivotu, kao i pravo na slobodan izbor usluga (¢lan
31), $to podrazumijeva slobodan izbor usluga, tretmana i aktivnosti koje
mu se pruzaju u ustanovi (Zakon o ustanovama socijalne zastite Federacije
Bosne i Hercegovine, 2021).

Istim zakonom je predvidena izrada standarda za individualnu procje-
nu korisnika pri prijemu i tokom boravka u ustanovi, ukljucujuci zdrav-
stveno i psihicko stanje, funkcionisanje, potrebe i dostupne resurse, kao
i planiranje daljeg zadrzavanja ili pripreme za zivot u zajednici (¢lan 36).

Znacaj individualnog planiranja se ogleda u ciljanom i usmjerenom radu s
korisnicima u sistemu socijalne zastite. Ukoliko ovaj korak izostane u radu

s korisnicima, pracenje napretka i evaluacija su skoro nemoguci.

Iako je individualno planiranje prepoznato kao profesionalna obaveza
stru¢nih radnika u sistemu socijalne zastite (Zakon o ustanovama socijalne
zastite Federacije Bosne i Hercegovine, ¢lan 12), njegova primjena u praksi
moze veoma varirati u zavisnosti od kapaciteta same ustanove (organiza-
cionih i ljudskih), znanja i vjestina koje stru¢ni radnici posjeduju, kao i
generalno od resursa zajednice (naprimjer, postojanja usluga u zajednici).
Iako ne postoje podaci o primjeni individualnog planiranja u institucijama
za smjestaj u sistemu socijalne zastite u BiH, istrazivanja u regionu ukazuju
na generalno slabo poznavanje elemenata individualnog plana kod pro-
fesionalaca koji rade u rezidencijalnim institucijama u sistemu socijalne
zastite, kao njihovu selektivnu primjenu, i to samo za korisnike koji nemaju

nikakvih (funkcionalnih ili kognitivnih) ogranic¢enja (Stankovi¢, 2016).

2. METODOLOSKI OKVIR ISTRAZIVANJA

Predmet istrazivanja je bio procjena ukljucenosti korisnika u donose-
nju svakodnevnih odluka u JU “Socijalno-pedagoskoj Zivotnoj zajednici” u
svih osam gradova i opstina Unsko-sanskog kantona: Biha¢, Velika Kladu-
$a, Buzim, Bosanska Krupa, Bosanski Petrovac, Klju¢, Cazin, Sanski Most.
Cilj istrazivanja je bio ispitati nivo participacije korisnika s posebnim fo-
kusom na njihovu ukljuc¢enost u svakodnevne aktivnosti, njihovu informi-
sanost o individualnim planovima i uc¢es¢u u njihovoj izradi. U skladu s
postavljenim ciljevima, definisani su sljedeci istrazivacki zadaci:

- Utvrditi u kojoj mjeri korisnici ucestvuju u svakodnevnim aktivno-

stima.

— Ispitati jesu li korisnici upoznati sa postojanjem individualnih plano-

va.

-Utvrditi ucestvuju li korisnici u izradi individualnih planova.

2U Sanskom Mostu nije bilo korisnika srednjoskolskog uzrasta.

Istrazivanje je sprovedeno u periodu od jula do novembra 2024. godine,
a u njemu je primijenjen kvantitativni, deskriptivno-analiticki istrazivacki
dizajn. Za potrebe ovog istrazivanja konstruisan je namjenski anketni upit-
nik zatvorenog tipa. Struktura upitnika obuhvatila je dvije cjeline:

1. sociodemografski: pitanja o spolu ispitanika, razredu srednje $kole,
gradu/opstini iz koje dolaze, duzini boravka u ustanovi, te porodi¢ni
status prije dolaska u JU “Socijalno-pedagosku Zivotnu zajednicu” i

2. skala za procjenu participacije koja je obuhvatila sljedece dimenzije:
ukljucenost u svakodnevne aktivnosti i informisanost i uces¢e u izradi
individualnih planova. Stepen slaganja ispitanika s ponudenim tvrd-
njama procjenjivan je primjenom petostepene Likertove skale, s vrijed-
nostima od 1 do 5, pri ¢emu su vise vrijednosti oznacavale visi stepen
slaganja s tvrdnjom. Vrijednost 1 odgovarala je odgovoru “apsolutno se
ne slazem’, 2 “ne slazem se”, 3 “niti se slazem niti se ne slazem’, 4 “slazem

se”, dok je vrijednost 5 oznacavala “apsolutno se slazem”

Sadrzaj instrumenta odreden je na osnovu teorijskog koncepta partici-
pacije djece i operacionalizacije istrazivackih ciljeva i zadataka. Na taj na-
¢in nastojalo se osigurati da pojedinacne tvrdnje neposredno odrazavaju
dimenzije participacije koje su bile predmet istrazivanja.

Za obradu statistickih podataka koristio se program SPSS 25.0. U svr-
hu preciznog utvrdivanja nivoa zastupljenosti participacije korisnika pri-
mijenjene su metode deskriptivne statisticke analize. Sociodemografske
karakteristike uzorka i odgovori na postavljene tvrdnje prikazani su kroz
frekvenciju (F), procentualne udjele (%), aritmeticku sredinu (M) i stan-
dardnu devijaciju (SD).

Za procjenu interne konzistentnosti instrumenta koristen je Cronbac-
hov alfa-koeficijent. Analiza je sprovedena na 42 ispitanika s kompletnim
odgovorima na svih 15 stavki koje mjere razlicite aspekte participacije ko-
risnika, pri ¢emu je negativno formulisana tvrdnja (“Uposleni odlucuju
umjesto nas o nas$oj buduénosti”) prethodno obrnuto kodirana® tako da

*Vidjeti Tabelu br. 2 u narednom dijelu rada: Stepen participacije i individualni planovi - rezultati

empirijskog istrazivanja.

vi$e vrijednosti oznacavaju vi$i nivo participacije. Dobijeni Cronbachov
alfa-koeficijent je iznosio a = 0,866, sto ukazuje na dobru internu konzi-
stentnost instrumenta.

Analiza pojedina¢nih stavki pokazala je da ve¢ina tvrdnji ostvaruje za-
dovoljavaju¢u dobru povezanost s ukupnim skorom instrumenta.

Tabela 1. Analiza stavki u odnosu na ukupni skor skale participacije

Stavka | Corrected Item - Total Correlation
Part 1 0,347
Part_2 0,658
Part 3 0,187
Part 4 0,772
Part_5 0,393
Part_6* -0,001
Part 7 0,363
Part_8 0,526
Part 9 0,617
Part_10 0,751
Part_11 0,637
Part 12 0,574
Part_13 0,743
Part_14 0,526
Part_15 0,401

Najvise vrijednosti korelacije stavke s ukupnim skorom utvrdene su za
tvrdnje o participaciji stavke koje se odnose na konsultovanje korisnika o
njihovim zeljama u vezi sa zaposlenjem (r = 0,772), informisanje o pravi-
ma (r = 0,751), uvazavanje misljenja korisnika (r = 0,743) i mogucnosti
izja$njavanja o stvarima koje ne Zele da rade (r = 0,658).* Iako su kod ve¢i-
ne stavki utvrdene zadovoljavajuce vrijednosti korelacije stavke s ukupnim

*Sve tvrdnje koje se odnose na participaciju, a koje su ispitivane, nalaze se u Tabeli br. 2, u narednom
dijelu rada koji nosi podnaslov: Stepen participacije i individualni planovi - rezultati empirijskog

istrazivanja.

skorom, nize vrijednosti su zabiljezene kod stavke koja se odnosi na izbor
$kolovanja (r = 0,187).

Najniza korelacija utvrdena je kod obrnuto kodirane tvrdnje broj_6 (r =
0,030). Iako bi izostavljanje ove stavke dovelo do blagog povecanja Cronba-
chovog alfa-koeficijenta na a = 0,871, stavka nije automatski isklju¢ena
iz instrumenta budu¢i da sadrzajno obuhvata vazan aspekt participacije
koji se odnosi na ucesce korisnika u odluc¢ivanju o sopstvenoj buduénosti.
Kod vecine stavki utvrdene su zadovoljavajuce vrijednosti korelacije stav-
ke s ukupnim skorom. Na osnovu ukupnih rezultata moze se zakljuciti da
instrument pokazuje zadovoljavajuc¢u dobru internu konzistentnost, te su
svih 15 stavki zadrzane u daljoj analizi participacije. Za provodenje istrazi-
vanja dobijena je saglasnost Eticke komisije Filozofskog fakulteta Univer-
ziteta u Tuzli, kao i saglasnost JU “Socijalno-pedagoske Zivotne zajednice”.
Prije primjene upitnika osigurana je anonimnost i dobrovoljni pristanak
korisnika. Takoder, za korisnike koji imaju roditelje/staratelje dobijena je
saglasnost za ucestvovanje, kao i za korisnike kojima je staratelj Centar za
socijalni rad.

3. STEPEN PARTICIPACIJE I INDIVIDUALNI
PLANOVI - REZULTATI EMPIRIJSKOG ISTRAZIVANJA

Istrazivanje je nastojalo ispitati u kojoj mjeri korisnici u ovoj ustanovi
svakodnevno ucestvuju u procesu donosenja odluka, da li su upoznati sa
svojim pravima, da li mogu birati u kojim aktivnostima ¢e ucestvovati, a u
kojima ne, da li se uvazava njihovo misljenje, da li je $kola koju pohadaju
njihov izbor, te da li su upoznati s postojanjem i da li i ukoliko da, u kojoj
mjeri ucestvuju u izradi individualnih planova.

Uzorak u istrazivanju je ¢inilo 46 korisnika, od cega je 30 zenskog spola,
15 muskog spola i jedno se nije izjasnilo. Najveci broj korisnika je pohadao
1. razred srednje Skole (43,5%), a najviSe korisnika je dolazilo iz Bosanske
Krupe (njih 12 ili 26,1%, SD = 1.695 i M = 4.28). Najveci broj korisnika
ima oba roditelja (42 ili 91,3%). Samo jedan korisnik je Zivio 12 godina u

ustanovi, dok ih je najvise Zivjelo jedan mjesec (19 ili 41,3%, SD = 2.56 i
M= 6.26). Najve(i broj ispitanika je Zivio u svojoj porodici prije dolaska u
ovu ustanovu (43 ili 93,5%).

U tabeli u kojoj se nalaze tvrdnje vezane za participaciju, najvecu sagla-
snost korisnici su dali za one koje se odnose na ucestvovanje u svim aktiv-

nostima i slobodu izbora skole koju pohadaju.

Tabela 2. Participacija

Istrazivanje je pokazalo da su korisnici generalno zadovoljni s uc¢es¢em
u donosenju odluka kada su u pitanju svakodnevne aktivnosti. Cak vise od
80% korisnika navelo je da su imali pravo na uces$¢e u svim aktivnostima
ustanove ukoliko su to Zeljeli, a 87% njih se apsolutno slozilo s tim da je o
njima ovisio izbor skolovanja. Ukoliko se njima doda 10,9% onih koji se
slazu, mozemo da zaklju¢imo da je izbor $kolovanja iskljuc¢ivo odluka sa-
mih korisnika. To potvrduju i odgovori na tvrdnju da je $kola koju korisnik
trenutno pohada istovremeno skola u koju zaista zeli da ide i koju je sam
izabrao/la, gdje se 80,4% ispitanika slozilo s tim. Njih 78,2% izjavljuje da
uposleni ne odlucuju umjesto njih o njihovoj budu¢nosti. Nakon obrnutog
kodiranja, prosje¢na vrijednost za tvrdnju “Uposleni odlu¢uju umjesto nas
o nasoj buducnosti” iznosila je M = 3,22 (SD = 1,263), $to ukazuje na rela-
tivno povoljnu procjenu mogucénosti korisnika da ucestvuju u donosenju
odluka koje se odnose na njihovu budu¢nost. Vise od polovine korisnika
navodi da ih uposleni pitaju o njihovim Zeljama kada se radi o zaposlenju,
te da uposleni uvazavaju njihovo misljenje (58,7%).

Radi dobijanja ukupne procjene nivoa participacije, za svakog ispitanika
izracunat je prosjecni skor na osnovu 15 tvrdnji koje su ¢inile skalu parti-
cipacije, ukljucujudi i negativno formulisanu tvrdnju (tvrdnju br. 6) koja je
prethodno obrnuto kodirana. Dobijeni prosje¢ni skor participacije na po-
smatranom uzorku od 46 ispitanika iznosio je M = 3,77 (SD = 0,72). Ova-
kva vrijednost je iznad teorijske sredine 5-stepene Likertove skale (3,00),
$to ukazuje na relativno viSe nivoe percipirane participacije ispitanika.

Medutim, ovakav nalaz ne znaci da je stepen participacije podjedna-
ko visok u svim posmatranim oblastima. Naprimjer, svega ne$to manje od
polovine ispitanika (43.5%) se apsolutno slaze da u ustanovi mogu da se
slobodno izjasne o stvarima koje ne Zele da rade. Preko 30% korisnika iz-
javljuje da ih uposleni ne izvjestavaju redovno o svim odlukama koje se
ti¢u njihovog Zivota, a 13% ih je neodlu¢no. Najveci broj korisnika (preko
70%) navodi da postoje pravila kod dolaska i odlaska iz ustanove, tj. da ne
mogu dolaziti/odlaziti kada oni to Zele.

Kad je rije¢ konkretno o participaciji u individualnim planovima, nalazi
su znatno nepovoljni. Podaci su pokazali da je samo 20 korisnika, odno-
sno 43,5 %, bilo upoznato s postojanjem individualnih planova (M = 3.28,
SD =1.393), a 21 korisnik (45,6 %) je uc¢estvovao u njegovoj izradi (M = 3.46,
SD = 1.328). Zabrinjavajuca je Cinjenica da pojedini korisnici nisu znali
uopste sta su individualni planovi.

4. DISKUSIJA I ZAKLJUCCI

Znacaj participacije korisnika u sistemu socijalne zastite proizlazi kako iz
domaceg zakonodavstva, tako i iz medunarodnih konvencija koje garantuju
pravo na aktivno uce$¢e u donosenju odluka koje se ticu sopstvenog zivota.

Rezultati ukazuju na relativno visok stepen procijenjene participacije
korisnika u pojedinim aspektima svakodnevnog zivota, narocito u pogledu
mogucnosti ukljucivanja u aktivnosti ustanove i izbora $kole koju pohada-
ju. Ukupno 80,4% korisnika iskazalo je slaganje ili potpuno slaganje s tvrd-
njom da imaju pravo ucestvovati u svim aktivnostima ustanove ukoliko to
zele. Takoder, znacajan broj korisnika procjenjuje da zaposleni uvazavaju
njihovo misljenje i da su im dostupni u svakodnevnom funkcionisanju.

Kad je u pitanju skolovanje, zanimljivo je da iako je 97,9% korisnika
izrazilo slaganje, odnosno potpuno slaganje s tvrdnjom da izbor $kolovanja
zavisi iskljuc¢ivo od njih samih, ukupno 80,4% izvjestava da je $kola koju
pohadaju Skola u koju zaista Zele da idu i koju su izabrali. Ovakvi nalazi
mogu ukazivati na to da korisnici imaju relativno visok stepen autonomije
u odlucivanju o izboru obrazovanja, iako razlika izmedu ova dva podatka
sugeri$e da moguc¢nost formalnog izbora $kole ne mora nuzno uvijek biti
pracena potpunim osjecajem zadovoljstva izabranom $kolom.

Medutim, iako je opsti nivo percipirane participacije u cjelini relativno
povoljan, ona nije ravhomjerno ostvarena u svim domenima.

Ukupno 71,7% korisnika nije iskazalo saglasnost s tvrdnjom da moze
slobodno dolaziti i odlaziti iz ustanove kada to Zeli, $to ukazuje na ograni-
¢enu autonomiju korisnika u ovom aspektu svakodnevnog zivota.

Nalazi takoder ukazuju na ogranic¢enu participaciju u vaznijim Zivot-
nim odlukama, kao i na nedovoljnu informisanost korisnika. Znacajan
dio ispitanika navodi da nije redovno obavijesten o odlukama koje se ticu
njihovog Zivota, dok vecina istice da nema potpunu slobodu kretanja, $to
ukazuje na strukturna ogranicenja institucionalnog okruzenja.

Ovakvi nalazi sugeri$u da je participacija korisnika izrazenija u oblasti-
ma koje se odnose na obrazovanje, ukljucivanje u aktivnosti i dostupnost
zaposlenih, dok su slabije ostvarene dimenzije koje podrazumijevaju auto-
nomiju, slobodu kretanja, informisanost i neposredno ucesce u odluciva-

nju o sopstvenom Zzivotu.

Posebno nepovoljni rezultati uoceni su u oblasti individualnog pla-
niranja: manje od polovine korisnika upoznato je s postojanjem indivi-
dualnih planova, a jo§ manji broj aktivho ucestvuje u njihovoj izradi. U
pogledu individualnog planiranja, prosjecna vrijednost odgovora na tvrd-
nju o upoznatosti s postojanjem individualnog plana iznosila je M = 3,28
(SD = 1,393), dok je za tvrdnju koja se odnosi na ucesce u njegovoj izradi
utvrdena nesto viSa prosjecna vrijednost (M = 3,46; SD = 1,328). Ovi nalazi
ukazuju na to da, uprkos relativno povoljnoj opstoj procjeni participacije,
formalni mehanizmi ukljucivanja korisnika u planiranje podrske predstav-
ljaju podrucje u kojem se ne ostvaruje puna participacija korisnika. Isto-
vremeno, ovakvi nalazi ukazuju na postojanje jaza izmedu normativnog
okvira koji garantuje pravo na participaciju i njegove primjene u praksi,
pri ¢emu je uce$ce korisnika izrazenije u svakodnevnim aktivnostima, a
znatno slabije u razvojnim, odnosno aspektima koji se odnose na njihovu
buducénost, $to je u skladu s nalazima brojnih istrazivanja (Bijelonja, 2019;
Brajnovi¢, 2017; Vosz et al., 2020) koja ukazuju na strukturne i organizaci-
one propuste u institucijama sistema socijalne zastite kada je rije¢ o uklju-
¢ivanju korisnika u procese odlucivanja.

Istrazivanja koja su takoder sprovedena s djecom u domovima ukazu-
ju na slabu participaciju u svakodnevnim obavezama, kao npr. kod izbora
odjece, hrane i sl., za razliku od djece koja zive u porodicama (Bijelonja,
2019), kao i to da je zadovoljen minimun zahtjeva prema Konvenciji o pra-
vima djeteta kada se govori o participaciji (Ivi¢ Hercigonja, 2020).

Autori u svojim istrazivanjima navode prijeku potrebu za participaci-
jom (Jasarevi¢, Peco i Kajtaz, 2019). To potvrduje i istrazivanje koje je pro-
vela Prskalo (2018), u kojem se takoder navodi da korisnici nisu dovoljno
informisani, da imaju nisku mogucnost za promjene u domu, te rijetko
ukljucivanje u donosenje odluka koje su bitne za korisnike. Autori Equit
i sur. (2024, prema Kozul, 2025) objasnjavaju da institucije formalno po-
drzavaju participaciju korisnika, ali je u praksi ignori$u, na $ta upucuju i
nalazi ovog istrazivanja.

Vaznost istrazivanja ove teme ogleda se u ¢injenici da participacija (uk-
ljucujudi i individualne planove) doprinosi unapredenju ishoda socijalne
zatite, pozitivno utic¢e na psihosocijalno blagostanje korisnika i znacajno
oblikuje kvalitet njihovog zivota tokom boravka u ustanovi, ali i nakon nje-
nog napustanja.

Na osnovu dobijenih rezultata moze se zakljuciti da se prava korisnika
ne ostvaruju u punoj mjeri u skladu sa Zakonom o ustanovama socijalne
zastite Federacije Bosne i Hercegovine, posebno u dijelu koji se odnosi na
¢lan 24 i obezbjedivanje aktivne ukljucenosti korisnika u aktivnosti i do-
nosenje odluka. Kao jedan od moguc¢ih razloga nedovoljne participacije i
izostanka dosljedne primjene individualnog planiranja izdvajaju se kapaci-
teti, kompetencije i prakse stru¢nih radnika u ustanovama socijalne zastite.

Zaposlenici ovih ustanova bi trebali ukljucivati korisnike u izradu indi-
vidualnih planova, potaknuti ih na svakodnevne aktivnosti i sudjelovanje
u njima, planirati budu¢nost nakon izlaska iz ustanove itd. Za izradu indi-
vidualnih planova i ostalih aktivnosti zaduzen je stru¢ni tim ustanove. Me-
dutim, prilikom sprovodenja istrazivanja dobijena je informacija da struc-
ni tim ustanove nije potpun. MozZe se pretpostaviti da ova ustanova nije
usamljena u ovakvoj praksi u sistemu socijalne zastite Bosne i Hercegovine.

Mnogi problemi nastaju upravo zbog nedostatka kadra, $to se potvrdilo
i u ovom i u mnogim drugim istrazivanjima. Bijelonja (2019) navodi da
uzrok nedostatka participacije, izmedu ostalog, moze biti nedovoljan broj
stru¢nog osoblja. S obzirom na kategoriju korisnika, neophodno je da usta-
nova ima zaposlenog socijalnog radnika, socijalnog pedagoga, psihologa,

odgajatelja i sl. u skladu s programom rada ustanove. Prema programu
rada ustanove, trebalo bi da postoji prethodno spomenuti strucni tim (So-
cijalno-pedagoska Zivotna zajednica, 2023), ali se i ova ustanova suocava s
izazovima koji se ti¢u nedostatka kadra.

Stoga bi buduca istrazivanja trebalo usmjeriti na detaljnije ispitivanje
uticaja kadrovskih kapaciteta na kvalitet usluga i nivo participacije kori-
snika, posebno u kontekstu rada u hraniteljskim/porodi¢nim ku¢ama. Po-
seban fokus potrebno je staviti na dostupnost i kontinuitet rada stru¢njaka
(socijalnih radnika, psihologa, pedagoga) i njihov uticaj na ishode za kori-
snike. Takoder, preporucuje se istrazivanje efikasnosti postojecih procedu-
ra stru¢nog rada s ciljem njihovog unapredenja u pravcu veceg ukljuciva-
nja korisnika, uz istovremeno oc¢uvanje njihove sigurnosti.

Dalje, vazno bi bilo ispitati ulogu i kvalitet individualnih planova, po-
sebno u pogledu stepena ucesc¢a korisnika u njihovoj izradi i implementa-
ciji, kao i njihovog uticaja na pripremu korisnika za samostalan Zivot na-
kon izlaska iz ustanove.

Na kraju, buduca istrazivanja treba da se usmjere na analizu odnosa iz-
medu deklarativne i stvarne participacije korisnika, odnosno u kojoj mjeri
njihovo ucesce u donosenju odluka dovodi do konkretnih promjena u nji-

hovom svakodnevnom Zivotu.

5. OGRANICENJA ISTRAZIVANJA

Glavno ogranicenje ovog istraZivanja odnosi se na organizacionu struk-
turu ustanove u kojoj je ono realizovano. JU “Socijalno-pedagoska zivotna
zajednica” sastoji se iz sedmicnog internata u Bihacu i hraniteljskih (poro-
di¢nih) kuca u gradovima Unsko-sanskog kantona, pri ¢emu se u sedmic-
nom internatu nalaze razli¢ite kategorije korisnika, ukljuc¢uju¢i djecu bez
roditeljskog staranja, djecu iz disfunkcionalnih i socioekonomski ugroze-
nih porodica, djecu s teSko¢ama u razvoju, kao i djecu koja dolaze iz poro-
di¢nih kuca. Nasuprot tome, u porodi¢nim ku¢ama su smjestena iskljucivo
djeca bez roditeljskog staranja. S obzirom na ove razlike, buduca istraziva-

nja bi trebalo da ove dvije sredine analiziraju odvojeno.

Znacajno ogranicenje odnosi se na veli¢inu uzorka koji je ogranicio mo-
gucénost primjene i pouzdane interpretacije slozenijih statistickih obrada.
Stoga je u istrazivanju naglasak stavljen na deskriptivnu statistiku, a dobi-
jene rezultate stoga treba tumaciti prvenstveno u kontekstu ispitivane gru-
pe, bez njihovog neposrednog uopstavanja na citavu populaciju korisnika
ustanova socijalne zastite.

Dodatno ogranicenje koje je uticalo na veli¢inu uzorka je predstavljala
procedura dobijanja saglasnosti. Saglasnost nadleznog centra za socijalni
rad u Bihacu nije dobijena, dok je kod korisnika sa starateljima odobrenje
pribavljeno za nesto vise od polovine potencijalnih ispitanika, $to je zajed-
no s nedostatkom korisnika odgovarajuceg uzrasta u pojedinim sredinama
uticalo na konac¢nu veli¢inu uzorka, jer korisnici za koje nije dobijena sa-
glasnost nisu usli u konac¢an uzorak.

USER PARTICIPATION IN RESIDENTIAL CARE WITHIN
THE SOCIAL PROTECTION SYSTEM OF BOSNIA AND
HERZEGOVINA

Abstract

Participation, as one of the fundamental rights enshrined in the Convention on
the Rights of the Child (1989), holds particular significance in the context of chi-
ldren placed in institutional care, given their vulnerability and limited opportu-
nities to influence their own lives. Individual care plans represent a key tool for
operationalizing participation within the social welfare system, as they involve
continuous work with children from their admission to an institution until the-
ir departure. Their purpose is to ensure the active involvement of children and
young people in decision-making processes, planning daily activities, and deve-
loping future plans that facilitate their integration into adult life. In this sense,
participation is not viewed merely as a normative requirement, but as a prerequ-
isite for social integration. Based on these premises, the aim of this study was
to examine the extent to which users in an institution are genuinely involved in
decision-making processes concerning their lives. The research was conducted in
2024, from July to November, within residential care, and the sample consisted of
46 high school-aged users. A closed-ended questionnaire based on a Likert scale
was used, and statistical data were processed using the SPSS 25.0 software. The
results indicated that users are not sufficiently involved in everyday decision-ma-
king processes, are not adequately informed about individual care plans, and did
not participate in their development.

Keywords: participation, individual care plans, institution, users

